
IL-FOND ROCK'N MALTA 2026
Preambolu
Festivals Malta qed tilqa’ applikazzjonijiet għall-fondi biex jappoġġjaw kunċerti, attivitajiet u festivals tar-rock organizzati f’Malta taħt il-patroċinju tal-marka tagħha. Ir-referenza għall-Mużika Rock tapplika għas-subġeneri kollha tal-mużika rock.
L-applikazzjonijiet jagħlqu nhar il-Ġimgħa 21 ta’ Novembru 2025 f’nofsinhar. L-attività li għaliha jintalbu l-fondi għandha ssir fl-2026. 
Baġit għas-Sessjoni:	€1,000,000.00
Ammont Massimu Eliġibbli għal kull proġett:		     60% tal-ispiża totali tal-proġett eskluża l-VAT.
Tqassim tal-fondi:                                                             
· 50% mal-iffirmar tal-ftehim ta’ għotja.
· 25% mal-konferma tal-artisti ssuġġeriti.
· 25% wara l-approvazzjoni tar-rapport finali.
Min jista’ japplika?
Il-fond huwa miftuħ għall-applikanti li jikkwalifikaw taħt waħda mill-kategoriji li ġejjin, irrispettivament mid-daqs tal-entità: 
i. Organizzatur(i) ta’ Kunċerti
ii. Promotur(i) tal-Festivals 
iii. Band(s) 
iv. Kantant(i) 
v. NGO(s)
vi. Organizzazzjoni(jiet) Volontarja/i Rreġistrata/i
L-applikazzjonijiet konformi l-ewwel jiġu skrinjati għall-eliġibbiltà tal-proġett mill-evalwaturi maħtura. Dawk il-proposti li ma jitqisux eliġibbli skont il-kriterji stabbiliti ma jiġux ipproċessati aktar u ma jiġux evalwati.
Ġentilment nitolbuk tirreferi għat-Taqsima 11 ta’ dan id-dokument għal informazzjoni dwar l-applikabbiltà tar-regoli dwar l-għajnuna mill-Istat għall-applikanti/proġetti. 

Eliġibbiltà
i. Biex ikunu eliġibbli, l-applikanti jridu jaqgħu f’waħda mill-kategoriji msemmija fil-klawżola 2. 
ii. Matul l-Evalwazzjoni, il-Proġetti fejn l-enfasi ewlenija mhijiex il-mużika awtomatikament jiġu kklassifikati aktar fil-baxx. Għall-finanzjament se jingħataw prijorità dawk l-attivitajiet u proġetti fejn il-mużika rock tkun it-tema ewlenija fuq il-palk prinċipali.
iii. Għal kull attività, mill-inqas 30% tal-artisti li jiffurmaw parti mil-lineup iridu jkunu artisti/bands lokali.
iv. Mhux se jiġu kkunsidrati attivitajiet organizzati Lejlet il-Milied u Lejlet l-Ewwel tas-Sena.
v. Il-proġetti li jkollhom band ta’ Tribut bħala l-att ewlieni tagħhom MHUMIEX eliġibbli għall-finanzjament.
vi. L-Entitajiet Pubbliċi, kemm dawk b’Vot fuq Linja Baġitarja kif ukoll dawk mingħajru, ma jistgħux japplikaw għal dan il-finanzjament.
vii. L-applikanti jridu jkunu legalment intitolati li joperaw f’Malta għall-proġett (eż., numru tal-VAT jew rappreżentant fiskali Malti) u jkunu konformi f’termini tat-taxxa.
viii. L-applikanti m’għandhomx ikunu meqjusa “intrapriżi f’diffikultà” kif definiti fl-Artikolu 2(18) tar-Regolament Ġenerali ta’ Eżenzjoni ta’ Kategorija (GBER, General Block Exemption Regulation)[footnoteRef:1].   [1:  Irreferi għat-Taqsima 11 hawn taħt.] 

ix. L-applikanti ma jistgħux ikunu soġġetti għal xi ordni ta’ rkupru pendenti wara deċiżjoni preċedenti tal-Kummissjoni li tiddikjara li għajnuna mogħtija minn Malta kienet illegali u inkompatibbli mas-suq intern. 
x. Biex ikunu eliġibbli, l-applikanti jridu jimlew id-dokumentazzjoni kollha mniżżla fiċ-Checklist.

Linji Gwida għall-Proposta tal-Proġett 
i. Il-proposta għandha turi fid-dettall kif il-proġett jilħaq il-kriterji ta’ evalwazzjoni ta’ Festivals Malta.  Tittieħed deċiżjoni dwar il-finanzjament abbażi tal-kwalità tal-informazzjoni mogħtija. 
ii. Fil-proposta tal-proġett, l-applikant għandu jinkludi dan li ġej:	
a. Deskrizzjoni tal-attività, f’mhux aktar minn 500 kelma. 
b. Il-post propost. Dan il-post irid jiġi approvat minn Festivals Malta. Din tal-aħħar għandu jkollha d-dritt li tobbliga lill-applikant jibdel il-post skont il-politika tagħha u kif jidhrilha xieraq. Festivals Malta torbot lilha nnifisha li tinnotifika lill-applikant b’tali bidla kemm jista’ jkun malajr. 
c. Grafika dettaljata tal-organizzazzjoni u r-rwoli, inklużi l-ismijiet ta’ min jokkupa kull irwol. 
d. Pjan dettaljat li jinkludi l-iskedi ta’ żmien u l-fluss tax-xogħol tat-twettiq tal-proġett. Fost l-oħrajn, il-pjan għandu jindika b’mod ċar il-kompiti mwettqa mill-applikant u dawk li se jiġu esternalizzati lil partijiet terzi. 
e. Pjan tan-negozju dettaljat li jiffoka fuq dan li ġej: 
· Il-mudell finanzjarju u tan-negozju.
· Il-prezzijiet tal-biljetti, inklużi l-pakketti u l-konċessjonijiet.
· Lista komprensiva u tqassim tal-modi kif se jiddaħħlu l-flus, fosthom fost l-oħrajn, sponsorships, eċċ. 
· Lista dettaljata punt punt sħiħa tal-ispejjeż u l-kostijiet, inklużi l-ħlasijiet lill-artist(i) biex jieħdu sehem, id-dwal, l-awdjo, il-valutazzjoni tar-riskju, il-protokolli tas-saħħa u s-sigurtà, il-linja ta’ wara, il-kirja tal-post, l-ispejjeż tal-istaff, eċċ.
· Rapport tal-qligħ u t-telf ipproġettat.			
· L-udjenza antiċipata. 
· Il-polza tal-assigurazzjoni. 

f. Pjan dettaljat tal-marketing, li jinkludi dettalji dwar kif se tidher il-marka ta’ Festivals Malta fil-kollateral tal-marketing kollu.  
g. Dikjarazzjoni li tikkonferma li mhumiex intrapriżi f’diffikultà kif definiti fl-Artikolu 2(18) tal-GBER. 
h. Dikjarazzjoni li tikkonferma li mhuma soġġetti għal ebda ordni ta’ rkupru pendenti wara deċiżjoni preċedenti tal-Kummissjoni li tiddikjara li għajnuna mogħtija minn Malta kienet illegali u inkompatibbli mas-suq intern.
i. Dikjarazzjoni tal-ammonti (jekk ikun hemm) li rċevew permezz ta’ Finanzjament li jikkostitwixxi għajnuna mill-Istat, flimkien ma’ tqassim tal-ispejjeż li ntalbu fl-ambitu ta’ tali finanzjament, fejn applikabbli. B’mod partikolari, l-applikant irid jiżvela l-għajnuna mill-Istat kollha (inkluża l-għajnuna mill-Istat mogħtija taħt il-GBER u l-għajnuna de minimis) mogħtija, approvata jew li applika għaliha, u li tkopri l-istess spejjeż eliġibbli bħal dawk mitluba taħt dan il-Fond.

Spejjeż Eliġibbli
L-ispejjeż eliġibbli huma dawn li ġejjin:
i. l-ispejjeż operattivi relatati direttament mal-kunċett, attività jew festival tar-rock, bħall-kiri jew il-lokazzjoni ta’ proprjetà immobbli u postijiet kulturali, spejjeż tal-ivvjaġġar, materjali u provvisti relatati direttament mal-kunċett, attività jew festival tar-rock, strutturi arkitettoniċi għal wirjiet u settijiet tal-palk, self, lokazzjoni u deprezzament tal-għodod, software u tagħmir, spejjeż għad-drittijiet tal-aċċess għal xogħlijiet protetti mid-drittijiet tal-awtur u kontenut ieħor protett bi drittijiet tal-proprjetà intellettwali relatati, spejjeż għall-promozzjoni u spejjeż imġarrba direttament bħala riżultat tal-kunċert, attività jew festival tar-rock. L-imposti tad-deprezzament u l-ispejjeż tal-finanzjament huma eliġibbli biss jekk ma jkunux ġew koperti minn għajnuna għall-investiment;

ii. l-ispejjeż tal-istaff li jaħdem fil-kunċert, l-attività jew il-festival tar-rock; 

iii. l-ispejjeż għal servizzi ta’ konsulenza u appoġġ ipprovduti minn konsulenti u fornituri ta’ servizzi esterni, imġarrba direttament bħala riżultat tal-kunċert, l-attività jew il-festival tar-rock.
Għall-finijiet tal-kalkolu tal-intensità tal-għajnuna u l-ispejjeż eliġibbli, iċ-ċifri kollha użati għandhom jittieħdu qabel kwalunkwe tnaqqis ta’ taxxa jew imposta oħra. It-taxxa fuq il-valur miżjud imposta fuq l-ispejjeż eliġibbli jew l-ispejjeż li huma rimborżabbli skont il-liġi nazzjonali tat-taxxa applikabbli, madankollu, ma għandhiex titqies għall-kalkolu tal-intensità tal-għajnuna u l-ispejjeż eliġibbli. L-ispejjeż eliġibbli għandhom ikunu appoġġjati minn evidenza dokumentata, li għandha tkun ċara, speċifika u kontemporanja. 
L-għajnuna pagabbli fil-futur, inkluża l-għajnuna pagabbli f’diversi pagamenti iżgħar, għandha tiġi skontata għall-valur tagħha fil-mument li tingħata. L-ispejjeż eliġibbli għandhom jiġu skontati għall-valur tagħhom fil-mument li tingħata l-għajnuna. Ir-rata tal-imgħax li għandha tintuża għall-finijiet ta’ skontijiet għandha tkun ir-rata ta’ skont applikabbli fil-mument li tingħata l-għajnuna.

Kundizzjonijiet
i. Il-proġetti jridu jiġu sottomessi minn applikanti eliġibbli li jkunu legalment intitolati li joperaw f’Malta għall-proġett (eż., numru tal-VAT jew rappreżentant fiskali Malti) u jkunu konformi f’termini tat-taxxa. L-applikanti jistgħu jkunu stabbiliti fi kwalunkwe Stat Membru tal-UE/taż-ŻEE, u jistgħu jkunu wkoll individwi, sakemm jaqgħu f’waħda mill-kategoriji deskritti fit-Taqsima 2 iktar ’il fuq. 
ii. L-applikanti m’għandhomx ikunu meqjusa “intrapriżi f’diffikultà” kif definiti fl-Artikolu 2(18) tal-GBER. L-applikanti jridu jimlew dikjarazzjoni li tikkonferma li mhumiex intrapriżi f’diffikultà.
iii. L-applikanti ma jistgħux ikunu soġġetti għal xi ordni ta’ rkupru pendenti wara deċiżjoni preċedenti tal-Kummissjoni li tiddikjara li għajnuna mogħtija minn Malta kienet illegali u inkompatibbli mas-suq intern. L-applikanti jridu jimlew dikjarazzjoni li tikkonferma li mhuma soġġetti għal ebda ordni ta’ rkupru pendenti ta’ dan it-tip.
iv. Il-fondi mogħtija mill-fond Rock'N Malta għandhom jintużaw għal attivitajiet li jsiru fil-Gżejjer Maltin biss.
v. Il-fondi allokati minn Festivals Malta qatt ma għandhom jaqbżu s-60% tal-ispiża totali tal-proġett, eskluża l-VAT, madankollu l-ammont tal-appoġġ għandu jkun fid-diskrezzjoni totali ta’ Festivals Malta.
vi. Fil-każ fejn kwalunkwe applikant uniku jissottometti aktar minn proġett wieħed għall-evalwazzjoni, jista’ jingħata ammont kumulattiv massimu ta’ 60% tal-ammont totali li japplika għalih, iżda f’kull każ, dan m’għandux jaqbeż it-€80,000 għall-proġetti tiegħu/tagħha.
iv. L-għotja se titħallas fi tliet pagamenti parzjali, b’50% mal-iffirmar tal-kuntratt, 25% mal-konferma tal-artisti proposti u 25% wara l-approvazzjoni tar-rapport finali, li għandu jintbagħat lil Festivals Malta sa mhux aktar tard minn 10 (għaxart) ijiem tax-xogħol wara d-data tal-attività.
v. L-applikant għandu jwettaq it-tranżazzjonijiet finanzjarji kollha b’mod trasparenti u f’konformità sħiħa mal-liġijiet kollha tat-taxxa u l-liġijiet applikabbli l-oħra. Festivals Malta għandu jkollha d-dritt li tivverifika l-kontijiet tal-attività fi kwalunkwe punt qabel u wara li ssir. L-applikant għandu jkun obbligat li jipprovdi l-informazzjoni kollha mitluba minn Festivals Malta. 
vi. F’termini tal-markar, il-marka Rock'N Malta għandha tidher bħala sostenitur kif ġej:
a. Jekk Festivals Malta tipprovdi 40-60% tal-ispiża tal-proġett, il-logo ta’ Rock'N Malta għandu jidher bħala l-patrun ewlieni tal-attività fuq il-materjali kollha tal-marketing tal-attività.  Il-logo ta’ Festivals Malta jrid jidher ukoll fil-lista ta’ sostenituri.
b. Jekk Festivals Malta tipprovdi 20-40% tal-ispiża tal-proġett, il-logo ta’ Rock'N Malta għandu jidher bħala sostenitur tat-tieni livell, filwaqt li l-logo ta’ Festivals Malta għandu jidher mas-sostenituri l-oħra kollha tal-attività. 
c. Jekk Festivals Malta tipprovdi 5-20% tal-ispiża tal-proġett, il-logos ta’ Rock'N Malta u ta’ Festivals Malta għandhom jidhru mas-sostenituri l-oħra kollha tal-attività fuq il-materjali kollha tal-marketing.
vii. Festivals Malta għandha tipprovdi l-Linji Gwida tal-Markar flimkien mal-Kuntratt. Festivals Malta għandu jkollha diskrezzjoni sħiħa dwar kif se jiġi pproġettat il-markar tagħha qabel, waqt u wara l-attività.	
viii. Se jiġu pprovduti bnadar tar-rix ta’ Festivals Malta u Rock'N Malta lill-Organizzaturi qabel l-attività u għandhom jintwerew waqt l-attività. Dawn iridu jiġu rritornati wara l-attività.
ix. Festivals Malta se tappoġġja biss proġetti li jaqgħu taħt il-ġeneru tar-Rock, u li skont il-kumitat tal-aġġudikazzjoni jiggarantixxu l-eċċellenza fl-aspetti kollha tat-tlugħ tal-attività, kemm dawk artistiċi, organizzattivi u finanzjarji.	L-applikant irid jispjega kif se jintlaħaq dan l-għan u juri b’mod konkret l-impenn tiegħu/tagħha lejh. 
 
x. Jekk l-organizzatur jeħtieġ jagħmel xi bidla fl-artisti proposti, jista’ jagħmel dan malli jingħata l-konferma mill-Bord tal-Għażla. Kwalunkwe artist li jieħu post ieħor għandu jaqa’ taħt il-ġeneru tar-Rock u jkun fl-istess livell tal-artist propost oriġinarjament. L-Organizzaturi jridu jissottomettu l-bidliet għat-talbiet tal-artisti hekk kif isiru jafu b’tali ħtieġa.  Il-Bord tal-Għażla għandu jkollu l-aħħar kelma dwar jekk jaċċettax dawn il-bidliet jew le.
xi. Festivals Malta tista’ tibdel jew tirtira għotja jekk il-bidla fil-proġett ma titqiesx raġonevoli meta mqabbla mal-proposta inizjali jew jekk ma tiġix infurmata fi żmien raġonevoli bil-bidliet.  Kwalunkwe bidla fl-applikazzjoni oriġinali trid tiġi approvata bil-miktub minn Festivals Malta.
xii. Festivals Malta se tkun qed timmonitorja l-progress tal-Organizzaturi tul il-proċess kollu.  Jekk l-organizzatur jonqos milli jwettaq il-proġett/jagħżel li ma jtellax il-kunċert fl-2026, irid iħallas lura l-fondi li jkunu diġà ngħataw bis-sħiħ.
xiii. Jekk il-fondi jiġu rritornati sat-30 ta’ April 2026, Festivals Malta tirriżerva d-dritt li toħroġ call-off lill-Organizzaturi li jkunu għadhom se jorganizzaw l-attivitajiet proposti għall-possibbiltà li jżidu l-artisti/spettakli skont il-proġett propost tagħhom.
xiv. L-applikant irid juri kif qed jippjana li jimxi mar-regolamenti u l-liġijiet kollha applikabbli dwar is-saħħa u s-sigurtà.	Skont in-natura tal-attività u l-post, u b’biżżejjed avviż minn qabel, Festivals Malta żżomm id-dritt li żżid regolamenti supplimentari ad hoc f’dan ir-rigward. 
xv. Fl-interess tal-pubbliku li jattendi dawn l-attivitajiet, l-applikanti jridu jwettqu valutazzjoni tar-riskju qabel l-attività li trid tintbagħat lil Festivals Malta qabel l-attività. 
xvi. L-Applikant irid iwettaq ċertifikazzjoni tal-palk, kwalunkwe pjattaforma, u strutturi oħra minn awtorità kompetenti. Festivals Malta tirriżerva d-dritt li titlob kopja taċ-ċertifikazzjoni jekk jinqala’ l-bżonn.  
xvii. L-applikant ikun obbligat jipprovdi biljetti komplimentari lil Festivals Malta. In-numru tagħhom għandu jiġi ddeterminat minn din tal-aħħar. 
xviii. Matul l-attività, jistgħu jattendu rappreżentanti ta’ Festivals Malta li jkollhom tikketta ta’ identifikazzjoni u dawn għandhom jingħataw il-faċilità li jimmonitorjaw l-attività. Ir-rappreżentanti għandhom jingħataw aċċess għaż-żoni kollha matul l-attività.
xix. L-applikant stess irid jattendi u jlesti b’suċċess kwalunkwe sessjoni ta’ taħriġ speċjalizzat fil-qasam li	tista’ tiġi organizzata minn Festivals Malta jew li Festivals Malta jidhrilha li hi meħtieġa. 
xx. Se tingħata kunsiderazzjoni xierqa lill-applikazzjonijiet li jkunu akkumpanjati mir-rekord dettaljat tal-applikant f’dan il-qasam. Din it-taqsima għandha tinkludi informazzjoni u dokumentazzjoni ta’ sostenn ta’ attivitajiet simili organizzati fil-passat. 
xxi. Proġetti li jirċievu finanzjament minn entitajiet oħra tal-Gvern jistgħu jiġu kkunsidrati. Madankollu, Festivals Malta għandha tiġi avżaa minnufih dwar il-finanzjament minn entitajiet tal-Gvern, u l-ammonti pprovduti hekk kif jiġi pprovdut finanzjament minn sorsi oħra. 
xxii. Jiġi ffirmat Ftehim ta’ Għotja li jinkludi l-kundizzjonijiet kollha mniżżlin f’din is-sejħa bejn Festivals Malta u l-applikant li tintlaqa’ l-applikazzjoni tiegħu qabel ma jingħataw xi fondi.
xxiii. Festivals Malta m’għandhiex titqies bħala l-organizzatur tal-attività li għaliha ssir l-applikazzjoni permezz ta’ dan il-fond. Il-permessi u l-obbligi legali rilevanti kollha huma r-responsabbiltà tal-applikant, li jitqies bħala l-uniku organizzatur tal-attività.
Skedi ta’ Żmien għas-Sottomissjoni u Dati ta’ Evalwazzjoni 
i. Se jitwaqqaf kumitat ta’ evalwazzjoni biex jevalwa s-sottomissjonijiet skont il-kriterji kollha ta’ hawn fuq. Il-kumitat ta’ evalwazzjoni se jiltaqa’ qabel l-aħħar ta’ Novembru 2025 biex jevalwa s-sottomissjonijiet. 
ii. Il-kumitat ta’ evalwazzjoni jintrabat li joħroġ ir-riżultati tal-evalwazzjoni fi żmien għaxart (10) ijiem tax-xogħol wara d-data tal-evalwazzjoni tiegħu. Ir-riżultat jista’ jiġi kkomunikat lill-applikant f’format bil-miktub u/jew elettroniku.  
iii. L-applikazzjonijiet iridu jiġu ppreżentati online permezz tas-sit elettroniku ta’ Festivals Malta www.festivals.mt sa mhux aktar tard minn 12.00 (nofsinhar) nhar il-Ġimgħa 21 ta’ Novembru 2025. 
Proċess ta’ Evalwazzjoni  
i. Filwaqt li l-materjal obbligatorju għandu jiġi sottomess sal-iskadenzi stipulati, Festivals Malta żżomm id-dritt li titlob materjal addizzjonali mingħand l-applikanti matul il-fażi ta’ evalwazzjoni. Festivals Malta tista’ titlob lill-applikant jattendi laqgħa jew sessjoni ta’ pitching mal-aġġudikanti.		
ii. Il-kundizzjonijiet kollha mniżżlin f’din l-applikazzjoni se jitqiesu matul il-proċess ta’ evalwazzjoni. 
iii. Ir-riżultati ta’ kull sejħa rispettiva (l-applikazzjonijiet li jirnexxu, li ma jirnexxux, u dawk ineliġibbli) se jinħarġu fid-data indikata fl-iskedi ta’ żmien għas-sottomissjoni. Mhi se tinħareġ l-ebda informazzjoni dwar il-proċess tal-evalwazzjoni qabel in-notifika uffiċjali tar-riżultati. Kwalunkwe forma ta’ solleċitazzjoni tiskwalifika applikazzjoni awtomatikament.  
iv. L-informazzjoni kollha li tirċievi Festivals Malta se titqies kunfidenzjali, kemm waqt kif ukoll wara l-proċess tal-evalwazzjoni. Id-dispożizzjonijiet dwar il-protezzjoni u l-kunfidenzjalità tad-data għall-proġetti li jirnexxu se jiġu inklużi fil-Ftehim ta’ Għotja.  
v. Id-deċiżjoni tal-Bord ta’ Evalwazzjoni hija finali u m’hemmx dritt ta’ appell.
Implimentazzjoni u Monitoraġġ tal-Proġett  
i. Il-benefiċjarji se jiġu notifikati formalment bir-riżultat, l-ammont ta’ finanzjament mogħti għat-twettiq tal-proġett, u kwalunkwe kundizzjoni oħra relatata mal-għotja.		
ii. L-applikanti rebbieħa jaċċettaw li isimhom, it-titlu tal-proġett u l-għotja mogħtija jistgħu jiġu ppubblikati minn Festivals Malta. 
iii. Ftehim ta’ appoġġ għall-proġett li jorobt legalment bejn Festivals Malta u l-benefiċjarju jispjega fid-dettall il-kundizzjonijiet u l-ammont ta’ finanzjament.  
iv. F’kull każ, il-pagamenti jiġu pproċessati wara li jiġi ffirmat il-kuntratt kif indikat fil-klawżola 5. 
v. L-għotja mogħtija trid tintuża esklużivament għall-għan li tingħata għalih, f’konformità mal-proġett sottomess, il-korrispondenza tal-approvazzjoni u l-ftehim ta’ appoġġ għall-proġett. Il-benefiċjarji jridu javżaw lil Festivals Malta minnufih jekk waqt l-implimentazzjoni jseħħu bidliet li jaffettwaw in-natura tal-proġett.
vi. Festivals Malta tista’ tibdel jew tirtira għotja jekk il-bidla fil-proġett ma titqiesx raġonevoli meta mqabbla mal-proposta inizjali jew jekk ma tiġix infurmata fi żmien raġonevoli bil-bidliet.  Kwalunkwe bidla fl-applikazzjoni oriġinali trid tiġi approvata bil-miktub minn Festivals Malta.
vii. Festivals Malta se tkun qed timmonitorja l-progress tal-Organizzaturi tul il-proċess kollu. Jekk l-Organizzatur jonqos milli jwettaq il-proġett/jagħżel li ma jtellax il-kunċert fl-2026, irid iħallas lura bis-sħiħ il-fondi mogħtija mill-entità meta ġie ffirmat il-Kuntratt.
viii. Jekk il-fondi jiġu rritornati sat-30 ta’ April 2026, Festivals Malta tirriżerva d-dritt li toħroġ call-off lill-Organizzaturi li jkunu għadhom se jorganizzaw l-attivitajiet proposti għall-possibbiltà li jżidu l-artisti/spettakli skont il-proġett propost tagħhom.	
ix. Festivals Malta żżomm id-dritt li tibdel il-kundizzjonijiet tal-ftehim jew iżżid oħrajn ġodda waqt l-implimentazzjoni tiegħu jekk dan jitqies meħtieġ għall-immaniġġjar xieraq tal-għotja u l-amministrazzjoni tajba u s-suċċess tal-proġett. 	
Rapport dwar il-Proġett 
i. Malli jitlesta kull proġett, il-benefiċjarji jintalbu jissottomettu rapport dettaljat dwar il-proġett li sar.
ii. Il-Benefiċjarji jridu jissottomettu wkoll kopji ta’ kwalunkwe materjal rilevanti tal-marketing, tal-pubbliċità jew ta’ informazzjoni mfassal għall-proġett iffinanzjat, inkluż evidenza fotografika u stqarrijiet/konferenzi għall-istampa, eċċ.
iii. Il-benefiċjarji jridu jissottomettu wkoll l-introjtu u l-infiq dettaljati tal-proġett meta mqabbla mal-baġit dettaljat tal-proġett sottomess mal-applikazzjoni.	
iv. Dan il-materjal għandu jkun intbagħat kollu fi żmien xahar (wieħed) mit-tlestija tal-proġett. Festivals Malta żżomm id-dritt li tagħmel użu mill-materjal tal-proġett li jiġi sottomess.	

	Applikabbiltà tar-Regoli dwar l-Għajnuna mill-Istat 
L-assistenza mogħtija taħt dan il-Fond se tagħti lok għal implikazzjonijiet ta’ għajnuna mill-Istat fil-każ ta’ applikanti li jwettqu attività ekonomika skont it-tifsira tal-Artikolu 107 TFUE, kif ukoll għal applikazzjonijiet li jipproponu attività li tinvolvi attività ekonomika. F’dawk il-każijiet, l-assistenza se tingħata f’konformità mar-regoli applikabbli dwar l-għajnuna mill-Istat kif deskritt hawn taħt.    
Min-naħa l-oħra, ma jinħolqux implikazzjonijiet ta’ għajnuna mill-Istat fil-każ ta’ applikanti li ma jwettqux attività ekonomika skont it-tifsira tal-Artikolu 107 TFUE, u fil-każ ta’ applikazzjonijiet li jipproponu attivitajiet li ma jinvolvux attività ekonomika. 
11.1 Ir-regoli dwar l-Għajnuna mill-Istat applikabbli għall-applikanti li jwettqu attività ekonomika skont it-tifsira tal-Artikolu 107 TFUE u għall-applikazzjonijiet li jipproponu attività li tinvolvi attività ekonomika 
L-iskema tal-Għajnuna mill-Istat se tiġi implimentata f’konformità mad-dispożizzjonijiet tar-Regolament tal-Kummissjoni (UE) Nru 651/2014 tas-17 ta’ Ġunju 2014 li jiddikjara li ċerti kategoriji ta’ għajnuna huma kompatibbli mas-suq intern skont l-Artikoli 107 u 108 tat-Trattat (ĠU L 187/1, 26.6.2014), kif emendat bir-Regolament tal-Kummissjoni (UE) 2017/1084 tal-14 ta’ Ġunju 2017 li jemenda r-Regolament (UE) Nru 651/2014 f’dak li għandu x’jaqsam ma’ għajnuna għal infrastruttura tal-port u tal-ajruport, livelli limitu ta’ notifika għal għajnuna għall-kultura u l-konservazzjoni tal-patrimonju u għajnuna għall-infrastrutturi għall-isport u għar-rikreazzjoni multifunzjonali, u l-iskemi ta’ għajnuna operatorja reġjonali għar-reġjuni ultraperiferiċi u li jemenda r-Regolament (UE) Nru 702/2014 f’dak li jirrigwarda l-kalkolu tal-ispejjeż eliġibbli (ĠU L 156/1, 20.6.2017), bir-Regolament tal-Kummissjoni (UE) 2020/972 tat-2 ta’ Lulju 2020 li jemenda r-Regolament (UE) Nru 1407/2013 fir-rigward tal-estensjoni tiegħu u li jemenda r-Regolament (UE) Nru 651/2014 fir-rigward tal-estensjoni tiegħu u l-aġġustamenti rilevanti (ĠU L 215/3, 7.7.2020), bir-Regolament tal-Kummissjoni (UE) 2021/1237 tat-23 ta’ Lulju 2021 li jemenda r-Regolament (UE) Nru 651/2014 li jiddikjara ċerti kategoriji ta’ għajnuna bħala kompatibbli mas-suq intern skont l-Artikoli 107 u 108 tat-Trattat (ĠU L 270/39, 29.7.2021), u bir-Regolament tal-Kummissjoni (UE) 2023/1315 tat-23 ta’ Ġunju 2023 li jemenda r-Regolament (UE) Nru 651/2014 li jiddikjara li ċerti kategoriji ta’ għajnuna huma kompatibbli mas-suq intern skont l-Artikoli 107 u 108 tat-Trattat u r-Regolament (UE) 2022/2473 li jiddikjara li ċerti kategoriji tal-għajnuna lil impriżi li huma attivi fil-produzzjoni, l-ipproċessar u l-kummerċjalizzazzjoni tal-prodotti tas-sajd u tal-akkwakultura huma kompatibbli mas-suq intern b’applikazzjoni tal-Artikoli 107 u 108 tat-Trattat dwar il-Funzjonament tal-Unjoni Ewropea (ĠU L 167/1, 30.6.2023), u kif jista’ jiġi emendat sussegwentement [minn hawn ’il quddiem imsejjaħ ir-Regolament Ġenerali ta’ Eżenzjoni ta’ Kategorija (GBER, General Block Exemption Regulation)], b’mod partikolari l-Artikolu 53 tiegħu.
F’konformità mal-Artikolu 1 tal-GBER, ma tingħatax assistenza fil-każijiet li ġejjin:  
· għajnuna għal attivitajiet relatati mal-esportazzjoni lejn pajjiżi terzi jew Stati Membri, jiġifieri għajnuna marbuta direttament mal-kwantitajiet esportati, it-twaqqif u t-tħaddim ta’ network ta’ distribuzzjoni jew spejjeż oħra kurrenti marbuta mal-attività tal-esportazzjoni;
· għajnuna li tiddependi mill-użu ta’ oġġetti domestiċi fuq dawk importati.
Barra minn hekk, mhi se tingħata lil l-ebda għajnuna:
a) lis-settur tas-sajd u l-akkwakultura, kif kopert bir-Regolament (UE) 1379/2013 tal-Parlament Ewropew u tal-Kunsill;
b) lis-settur tal-produzzjoni agrikola primarja;
c) lis-settur tal-ipproċessar u l-kummerċjalizzazzjoni ta’ prodotti agrikoli, fil-każijiet li ġejjin:
i. fejn l-ammont tal-għajnuna jiġi stabbilit skont il-prezz jew il-kwantità ta’ dawn il-prodotti mixtrija minn produtturi primarji jew imqiegħda fis-suq mill-intrapriżi kkonċernati; 
ii. fejn l-għajnuna tkun bil-kundizzjoni li parti minnha jew kollha kemm hi tingħata lill-produtturi primarji;
d) biex jiġi ffaċilitat l-għeluq ta’ minjieri tal-faħam li mhumiex kompettitivi, kif kopert bid-Deċiżjoni tal-Kunsill 2010/787/UE;
Meta intrapriża hija attiva fis-setturi esklużi msemmija fil-punti (a), (b) jew (c) hawn fuq kif ukoll f’setturi li jaqgħu taħt il-kamp ta’ applikazzjoni tar-Regolament Ġenerali ta’ Eżenzjoni ta’ Kategorija, il-GBER japplika għal għajnuna mogħtija fir-rigward ta’ dawk is-setturi jew attivitajiet tal-aħħar, bil-kundizzjoni li Festivals Malta tiżgura b’mezzi adatti bħalma huma s-separazzjoni tal-attivitajiet jew id-distinzjoni fl-ispejjeż, li l-attivitajiet fis-setturi esklużi ma jibbenefikawx mill-għajnuna mogħtija skont dan il-Fond.
Se jiġi żgurat li dan il-Fond ma jikkostitwixxix, minnu nnifsu, mill-kundizzjonijiet marbuta miegħu jew mill-metodu ta’ finanzjament tiegħu, ksur inseparabbli tal-liġi tal-Unjoni. B’mod partikolari: 
a) l-għoti ta’ għajnuna mhuwiex soġġett għall-obbligu għall-benefiċjarju li jkollu l-uffiċċju rreġistrat prinċipali tiegħu f’Malta jew li jkun stabbilit b’mod predominanti f' Malta. Madankollu, ir-rekwiżit li jkollu stabbiliment jew fergħa f’Malta fil-mument tal-pagament tal-għajnuna huwa permess;
b) l-għoti ta’ għajnuna mhuwiex soġġett għall-obbligu li l-benefiċjarju juża prodotti magħmula fil-livell nazzjonali jew servizzi nazzjonali;
Kif huwa deskritt iktar ’il fuq, mhix se tingħata għajnuna lil “intrapriżi f’diffikultà”. F’konformità mal-Artikolu 2(18) tal-GBER, “intrapriża f’diffikultà” tfisser intrapriża li sseħħ fir-rigward tagħha mill-inqas waħda minn dawn iċ-ċirkostanzi:
a) Fil-każ ta’ kumpanija b’responsabbiltà limitata (minbarra SME li tkun ilha teżisti għal anqas minn tliet snin), meta aktar minn nofs il-kapital azzjonarju sottoskritt tagħha jkun sparixxa bħala riżultat ta’ telf akkumulat. Dan huwa l-każ meta t-tnaqqis tat-telf akkumulat mir-riżervi (u l-elementi l-oħrajn kollha ġeneralment ikkunsidrati bħala parti mill-fondi proprji tal-kumpanija) iwassal għal ammont kumulattiv negattiv li jaqbeż nofs il-kapital azzjonarju sottoskritt. Għall finijiet ta’ din id-dispożizzjoni, “kumpanija b’responsabbiltà limitata” tirreferi, b’mod partikolari, għat-tipi ta’ kumpaniji msemmijin fl-Anness I tad-Direttiva 2013/34/UE tal-Parlament Ewropew u tal-Kunsill u “kapital azzjonarju” tinkludi, fejn rilevanti, kull primjum azzjonarju.
b) Fil-każ ta’ kumpanija fejn mill-anqas xi membri tagħha għandhom responsabbiltà illimitata għad-dejn tal-kumpanija (minbarra SME li tkun ilha teżisti għal anqas minn tliet snin), fejn aktar minn nofs il-kapital tagħha kif muri fil-kontijiet tal-kumpanija jkun sparixxa bħala riżultat ta’ telf akkumulat. Għall-finijiet ta’ din id-dispożizzjoni, “kumpanija fejn mill-anqas xi membri tagħha għandhom responsabbiltà illimitata għad-dejn tal-kumpanija” tirreferi, b’mod partikolari għat-tipi ta’ kumpaniji msemmijin fl-Anness II tad-Direttiva 2013/34/UE.
c) Meta l-intrapriża tkun suġġetta għal proċedimenti ta’ insolvenza kollettivi jew tissodisfa l-kriterji skont il-liġi domestika tagħha biex titqiegħed fi proċedimenti ta’ insolvenza kollettivi fuq talba tal-kredituri tagħha.
d) Meta l-intrapriża tkun irċeviet għajnuna għas-salvataġġ u tkun għadha ma rrimborżatx is-self jew ma temmitx il-garanzija, jew tkun irċeviet għajnuna għar-ristrutturar u għadha soġġetta għal pjan ta' ristrutturar.
e) Fil-każ ta’ intrapriża li mhijiex SME, meta, għall-aħħar sentejn:
1. id-dejn kontabilistiku għall-proporzjon ta’ ekwità tal-intrapriża jkun akbar minn 7.5 u
2. il-proporzjoni ta’ imgħax kopert tal-EBITDA tal-intrapriża jkun taħt il-1.0.
L-ammont massimu ta’ għajnuna mogħtija mhux se jaqbeż il-limitu indikat fl-Artikolu 4(1)(z) tal-GBER.
F’konformità mal-Artikolu 8 tar-Regolament Ġenerali ta’ Eżenzjoni ta’ Kategorija, se jiġu rrispettati r-regoli li ġejjin dwar l-akkumulazzjoni:
· Biex jiġi stabbilit jekk il-limiti u l-intensitajiet massimi ta’ għajnuna stabbiliti fil-GBER ġewx irrispettati, l-ammont totali ta’ għajnuna mill-Istat għall-kunċert/attività/festival għandu jittieħed inkonsiderazzjoni;

· l-għajnuna mill-Istat mogħtija taħt dan il-Fond tista’ tiġi akkumulata ma’ kwalunkwe għajnuna mill-Istat oħra, sakemm dawk il-miżuri jikkonċernaw spejjeż eliġibbli identifikabbli differenti, u ma’ kwalunkwe għajnuna mill-Istat oħra, fir-rigward tal-istess spejjeż eliġibbli, li jikkoinċidu parzjalment jew kompletament, biss jekk tali akkumulazzjoni ma twassalx biex tinqabeż l-ogħla intensità tal-għajnuna applikabbli għal din l-għajnuna skont il-GBER;

· L-għajnuna mill-Istat mogħtija taħt dan il-Fond m’għandha tiġi akkumulata ma’ ebda għajnuna de minimis fir-rigward tal-istess spejjeż eliġibbli jekk tali akkumulazzjoni tirriżulta f’intensità tal-għajnuna li taqbeż dik stabbilita fil-GBER.
L-applikanti jridu jiddikjaraw jekk humiex qed jirċievu xi għajnuna oħra mill-Istat.   
Festivals Malta se żżomm rekords dettaljati bl-informazzjoni u d-dokumentazzjoni ta’ sostenn meħtieġa biex tistabbilixxi li l-kundizzjonijiet kollha stabbiliti fil-GBER huma ssodisfati. Tali rekords għandhom jinżammu għal 10 snin mid-data li fiha tkun ingħatat l-aħħar għajnuna taħt il-Fond.

11.2	L-għażla ta’ għajnuna mhux mill-Istat 
Applikanti li ma jwettqux attività ekonomika skont it-tifsira tal-Artikolu 107 TFUE jistgħu japplikaw għal dan il-Fond ukoll. 
L-applikazzjonijiet li jipproponu attivitajiet li ma jinvolvux attività ekonomika skont it-tifsira tal-Artikolu 107 TFUE wkoll jistgħu jiġu sottomessi għall-finanzjament.  
Fiż-żewġ każijiet, ir-regoli deskritti fit-Taqsima 11.1 hawn fuq ma japplikawx.

Checklist għas-Sottomissjoni
[bookmark: Check1]|_| Isem l-Applikant (l-Applikant għandu jkun il-persuna awtorizzata li tiffirma l-ftehim u tirċievi l-fondi f’isem l-organizzatur)
[bookmark: Check2]|_| Kopja tal-Karta tal-Identità
[bookmark: Check3]|_| In-numru tal-kuntatt
[bookmark: Check4]|_| L-indirizz tal-email
[bookmark: Check5]|_| Il-kategorija tal-applikant
[bookmark: Check6]|_| Dokument li juri li l-applikant huwa konformi f’termini tat-taxxa sad-data tal-applikazzjoni
[bookmark: Check7]|_| Deskrizzjoni tal-attività
[bookmark: Check8]|_| L-artisti proposti (li mill-inqas 30% minnhom għandhom ikunu lokali)
[bookmark: Check9]|_| Il-post propost
[bookmark: Check10]|_| Grafika tal-Organizzazzjoni u r-Rwoli
[bookmark: Check11]|_| Pjan tan-Negozju li jinkludi l-affarijiet kollha mitluba fil-Klawżola 4.e
[bookmark: Check12]|_| Pjan tal-Immaniġġjar tal-Proġett
[bookmark: Check13]|_| Dikjarazzjoni tal-konformità mar-regolamenti u l-liġijiet tas-saħħa u s-sigurtà
[bookmark: Check14]|_| Pjan dettaljat tal-marketing
[bookmark: Check15]|_| Dikjarazzjoni li tikkonferma li l-applikanti mhumiex intrapriżi f’diffikultà kif definiti fl-Artikolu 2(18) tal-GBER.
[bookmark: Check16]|_| Dikjarazzjoni li tikkonferma li mhuma soġġetti għal ebda ordni ta’ rkupru pendenti wara deċiżjoni preċedenti tal-Kummissjoni li tiddikjara li għajnuna mogħtija minn Malta kienet illegali u inkompatibbli mas-suq intern.
[bookmark: Check17]|_| Dikjarazzjoni tal-ammonti (jekk ikun hemm) li rċevew permezz ta’ Finanzjament li jikkostitwixxi għajnuna mill-Istat, flimkien ma’ tqassim tal-ispejjeż li ntalbu fl-ambitu ta’ tali finanzjament, fejn applikabbli. B’mod partikolari, l-applikant irid jiżvela l-għajnuna mill-Istat kollha (inkluża l-għajnuna mill-Istat mogħtija taħt il-GBER u l-għajnuna de minimis) mogħtija, approvata jew li applika għaliha, u li tkopri l-istess spejjeż eliġibbli bħal dawk mitluba taħt dan il-Fond. 

